Монгол Улсын Их Хурлын  зургаа дахь удаагийн сонгуулийн ээлжит бус чуулганы Хууль зүйн байнгын хорооны 2012 оны 09 дүгээр сарын 05-ны өдөр /Лхагва гараг/-ийн хуралдаан 09 цаг 30 минутад Төрийн ордны “Б” танхимд эхлэв.  
 
 Улсын Их Хурлын гишүүн Р.Гончигдорж ирц, хэлэлцэх асуудлын дарааллыг танилцуулж, хуралдааныг даргалав.

 
Хуралдаанд ирвэл зохих 16 гишүүнээс 10 гишүүн ирж, 65.2 хувийн ирцтэй байв. Үүнд:

Чөлөөтэй: Ш.Түвдэндорж, Х.Баттулга.

Тасалсан: О.Баасанхүү, С.Баярцогт, Ч.Сайханбилэг, С.Эрдэнэ.

Нэг. Монгол Улсын 2012 оны төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 2012 оны төсвийн тухай хуульд өөрчлөлт оруулах тухай, Хүний хөгжлийн сангийн 2012 оны төсвийн тухай хуульд нэмэлт, өөрчлөлт оруулах тухай хуулийн төслүүд /хоёр дахь хэлэлцүүлэг/.

Хэлэлцэж буй асуудалтай холбогдуулан Сангийн сайд Ч.Улаан, Хууль зүйн сайд Х.Тэмүүжин, Авилгатай тэмцэх газрын дарга Н.Ганболд, Сангийн яамны Төрийн нарийн бичгийн дарга Д.Баттөр, Төсвийн бодлогын хэлтсийн дарга Ж.Ганбат, Орлогын хэлтсийн дарга Б.Доржсэмбэд, Зарлагын хэлтсийн дарга Б.Нямаа, Хөрөнгө оруулалтын хэлтсийн дарга М.Батгэрэл, Хууль зүй, дотоод хэргийн яамны Санхүүгийн хөрөнгө оруулалтын хэлтсийн дарга С.Дамбийням, Улсын дээд шүүхийн ерөнхий шүүгч Ц.Зориг, Захиргааны хэргийн танхимын тэргүүн шүүгч О.Зандраа, Шүүхийн ерөнхий зөвлөлийн гүйцэтгэх нарийн бичгийн дарга Н.Ганбаяр, Улсын Ерөнхий прокурорын орлогч Ц.Бямбацогт, Улсын бүртгэлийн ерөнхий газрын даргын үүргийг түр орлон гүйцэтгэгч Ц.Пүрэвдорж  болон холбогдох бусад хүмүүс, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх С.Энхцэцэг, Хууль зүйн байнгын хорооны зөвлөх Б.Баасандорж нарын бүрэлдэхүүнтэй ажлын хэсэг байлцав /ажлын хэсгийн хүмүүсийн нэрсийг хавсаргав/.

Хуулийн төслийн хоёр дахь хэлэлцүүлэгтэй холбогдуулан Улсын Их Хурлын гишүүн З.Баянсэлэнгэ, Ж.Батзандан, Р.Бурмаа нарын асуусан асуултад Улсын Их Хурлын гишүүн, Хууль зүй, дотоод хэргийн сайд Х.Тэмүүжин, ажлын хэсгээс Д.Баттөр, Ц.Пүрэвдорж нар хариулж, тайлбар хийв.

Хуулийн төсөлтэй холбогдуулан Улсын Их Хурлын гишүүдээс санал гараагүй.

Байнгын хорооноос гарах санал, дүгнэлтийг Улсын Их Хурлын Төсвийн байнгын хороонд хүргүүлэхээр тогтов.

Уг асуудлыг 09 цаг 55 цагт хэлэлцэж дуусав.

Хоёр. Шүүх байгуулах тухай хуульд нэмэлт, өөрчлөлт оруулах тухай хуулийн төсөл, Шүүгчийн орон тоо тогтоох тухай, Тогтоолын хавсралтад нэмэлт, өөрчлөлт оруулах тухай Улсын Их Хурлын тогтоолын төслүүд /анхны хэлэлцүүлэг/.

Хэлэлцэж буй асуудалтай холбогдуулан Улсын дээд шүүхийн ерөнхий шүүгч Ц.Зориг, Захиргааны хэргийн танхимын тэргүүн шүүгч О.Зандраа, Шүүхийн ерөнхий зөвлөлийн гүйцэтгэх нарийн бичгийн дарга Н.Ганбаяр, Шүүхийн ерөнхий зөвлөлийн Захиргаа, удирдлагын хэлтсийн дарга С.Энхбаяр, Улсын ерөнхий прокурорын орлогч Ц.Бямбацогт, Улсын ерөнхий прокурорын Тамгын хэлтсийн дарга Б.Үнэнбат, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Д.Нарантуяа, Хууль зүйн байнгын хорооны зөвлөх Б.Баасандорж нарын бүрэлдэхүүнтэй ажлын хэсэг байлцав.

Хуулийн төсөлтэй холбогдуулан Улсын Их Хурлын дарга З.Энхболдын асуусан асуултад Хууль зүй, дотоод хэргийн сайд Х.Тэмүүжин, ажлын хэсгээс Ц.Зориг нар хариулж, тайлбар хийв.

Улсын Их Хурлын гишүүн Х.Тэмүүжин, Д.Ганбат, Д.Батцогт нар санал хэлэв.

Улсын Их Хурлын гишүүн Р.Гончигдорж хуулийн төсөлтэй холбогдуулан Байнгын хорооны гишүүдээс зарчмын зөрүүтэй санал гараагүй тул хуулийн төслийг анхны хэлэлцүүлгээр батлах горимын санал гаргав.

Р.Гончигдорж: 1.Хуулийн төслийн төслийг анхны хэлэлцүүлгээр батлах горимын саналыг дэмжье.

Зөвшөөрсөн

10

Татгалзсан

0

Бүгд


10

Гишүүдийн олонхийн саналаар санал дэмжигдлээ.

2.Шүүх байгуулах тухай хуульд нэмэлт, өөрчлөлт оруулах тухай хуулийн төслийг бүхэлд нь дэмжье гэсэн саналыг дэмжиж байгаа гишүүд гараа өргөнө үү.

Зөвшөөрсөн

10

Татгалзсан

0

Бүгд


10

Гишүүдийн олонхийн саналаар санал дэмжигдлээ.

Улсын Их Хурлын гишүүн, хуралдаан даргалагч Р.Гончигдорж тогтоолын төсөл уншиж танилцуулав.

3.Шүүхийн орон тоо тогтоох тухай Улсын Их Хурлын тогтоолын төслийг дэмжиж байгаа гишүүд гараа өргөнө үү.

Зөвшөөрсөн

10

Татгалзсан

0

Бүгд


10

Гишүүдийн олонхийн саналаар санал дэмжигдлээ.

4.Тогтоолын хавсралтад нэмэлт оруулах тухай Улсын Их Хурлын тогтоолын төслийг дэмжиж байгаа гишүүд гараа өргөнө үү.

Зөвшөөрсөн

10

Татгалзсан

0

Бүгд


10

Гишүүдийн олонхийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Р.Гончигдорж Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 10 цаг 20 минутад хэлэлцэж дуусав.

Гурав. Ерөнхийлөгчийн хоригийг хүлээн зөвшөөрсөнтэй холбогдуулан Байнгын хорооноос нэгдсэн хуралдаанд оруулах Шүүхийн захиргааны тухай хуульд нэмэлт, өөрчлөлт оруулах тухай, Хуульчийн эрх зүйн байдлын тухай хуульд өөрчлөлт оруулах тухай, Монгол Улсын Ерөнхийлөгчийн тухай хуульд нэмэлт оруулах тухай хуулийн төслүүд.

Хэлэлцэж буй асуудалтай холбогдуулан Монгол Улсын Ерөнхийлөгчийн хуулийн бодлогын зөвлөх Ж.Баярцэцэг, хуулийн бодлого хариуцсан шадар туслах Л.Төр-Од, Улсын дээд шүүхийн ерөнхий шүүгч Ц.Зориг, Захиргааны хэргийн танхимын тэргүүн шүүгч О.Зандраа, Шүүхийн ерөнхий зөвлөлийн гүйцэтгэх нарийн бичгийн дарга Н.Ганбаяр, Улсын Ерөнхий прокурорын орлогч Ц.Бямбацогт, Улсын Их Хурлын Хууль зүйн байнгын хорооны зөвлөх Б.Баасандорж нарын бүрэлдэхүүнтэй ажлын хэсэг байлцав.

Шүүхийн захиргааны тухай хуульд нэмэлт, өөрчлөлт оруулах тухай, Хуульчийн эрх зүйн байдлын тухай хуульд өөрчлөлт оруулах тухай, Монгол Улсын Ерөнхийлөгчийн тухай хуульд нэмэлт оруулах тухай хуулийн төслүүдтэй холбогдуулан Байнгын хорооны гишүүдээс асуулт болон санал гараагүй.

Р.Гончигдорж: -Хуулийн төслүүдийг дэмжье гэсэн саналыг дэмжиж байгаа гишүүд гараа өргөнө үү.

Зөвшөөрсөн

10

Татгалзсан

 0

Бүгд


10

Гишүүдийн олонхийн саналаар санал дэмжигдлээ.

Улсын Их Хурлын гишүүн Л.Цог хуулийн төслүүдийг анхны хэлэлцүүлгээр батлах горимын санал гаргав.

Р.Гончигдорж: -Улсын Их Хурлын гишүүн Л.Цогийн гаргасан горимын саналыг дэмжье.

Зөвшөөрсөн

10

Татгалзсан

0

Бүгд


10

Гишүүдийн олонхийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хуралд.. Улсын Их Хурлын чуулганы нэгдсэн хуралдаанд танилцуулахаар тогтов.

Дөрөв. Дэд хорооны даргыг сонгох тухай.

Улсын Их Хурлын гишүүн Р.Гончигдорж Хууль зүйн байнгын хорооны дэргэдэх Хүний эрхийн дэд хорооны даргад Улсын Их Хурлын гишүүн Д.Ганбатын нэрийг дэвшүүлж байгаа талаар танилцуулав.

Нэр дэвшигчтэй холбогдуулан Байнгын хорооны гишүүдээс асуулт болон санал гараагүй.

Р.Гончигдорж: Улсын Их Хурлын гишүүн Дашдондогийн Ганбатыг Хүний эрхийн дэд хорооны даргаар сонгох саналыг дэмжиж байгаа гишүүд гараа өргөнө үү.

Зөвшөөрсөн

10

Татгалзсан

0

Бүгд


10

Гишүүдийн олонхийн саналаар санал дэмжигдлээ.

Хуралдаан 10 цаг 30 минутад өндөрлөв.

Тэмдэглэлтэй танилцсан:

ХУРАЛДААН ДАРГАЛАГЧ, УЛСЫН ИХ ХУРЛЫН ГИШҮҮН


            Р.ГОНЧИГДОРЖ
Тэмдэглэл хөтөлсөн:

ХУРАЛДААНЫ ТЭМДЭГЛЭЛ ХӨТЛӨГЧ




   Б.БАТГЭРЭЛ
УЛСЫН ИХ ХУРЛЫН 2012 ОНЫ ЭЭЛЖИТ БУС ЧУУЛГАНЫ

ХУУЛЬ ЗҮЙН БАЙНГЫН ХОРООНЫ 09 ДҮГЭЭР
САРЫН 05-НЫ ӨДРИЙН ХУРАЛДААНЫ
ДЭЛГЭРЭНГҮЙ ТЭМДЭГЛЭЛ
Р.Гончигдорж: -Өнөөдрийн хуралдаанаар хэлэлцэх асуудлыг танилцуулъя.

1.Монгол Улсын 2012 оны төсвийн хуульд нэмэлт, өөрчлөлт оруулах тухай хуулийн төслүүд /хоёр дахь хэлэлцүүлэг/. Санал, дүгнэлтийг Төсвийн байнгын хороонд шилжүүлэх учиртай.

2.Шүүх байгуулах тухай хуульд нэмэлт, өөрчлөлт оруулах тухай хуулийн төсөл, Шүүгчийн орон тоо тогтоох тухай, Тогтоолын хавсралтад нэмэлт, өөрчлөлт оруулах тухай Улсын Их Хурлын тогтоолын төслүүдийн анхны хэлэлцүүлгийг хийнэ.

3.Ерөнхийлөгчийн хоригийг хүлээж авсантай холбогдуулан Байнгын хорооноос нэгдсэн хуралдаанд оруулах Шүүхийн захиргааны тухай хуульд нэмэлт, өөрчлөлт оруулах тухай, Хуульчийн эрх зүйн байдлын тухай хуульд өөрчлөлт оруулах тухай, Монгол Улсын Ерөнхийлөгчийн тухай хуульд нэмэлт, өөрчлөлт оруулах тухай хуулийн төслүүд байна.

Дараа нь Дэд хорооны даргыг сонгох гэсэн ийм дөрвөн асуудал байна.

Хэлэлцэх асуудал дээр саналтай гишүүд байна уу?

-Алга байна.

Хэлэлцэх асуудлаа баталъя.

-Батлав.

Хуралдаанд оролцох хүмүүс Сангийн сайд Ч.Улаан, Хууль зүйн сайд Х.Тэмүүжин, Хууль зүй, дотоод хэргийн яамны Санхүүгийн хөрөнгө оруулалтын хэлтсийн дарга С.Дамбийням, Улсын дээд шүүхийн ерөнхий шүүгч Ц.Зориг, Улсын дээд шүүхийн Захиргааны хэргийн танхимын тэргүүн шүүгч О.Зандраа, Шүүхийн ерөнхий зөвлөлийн гүйцэтгэх нарийн бичгийн дарга Н.Ганбаяр, Улсын Ерөнхий прокурорын орлогч Ц.Бямбацогт, Улсын ерөнхий прокурорын Тамгын хэлтсийн дарга Б.Үнэнбат, Авлигатай тэмцэх газрын дарга Н.Ганболд, Авлигатай тэмцэх газрын Тамгын хэлтсийн дарга Ч.Өнөрбаяр, Цагдаагийн ерөнхий газрын дарга 

Б.Билэгт, Цагдаагийн ерөнхий газрын тэргүүн дэд дарга хурандаа С.Ганболд, Цагдаагийн ерөнхий газрын Санхүү төлөвлөлтийн хэлтсийн дарга Ш.Уранцэцэг, Монгол Улсын Хүний эрхийн үндэсний комиссын дарга Ж.Бямбадорж, Шүүхийн шийдвэр гүйцэтгэх ерөнхий газрын дарга, хурандаа М.Ганхүү, Шүүхийн шийдвэр гүйцэтгэх ерөнхий газрын Санхүү, үйлдвэр, бодлого төлөвлөлтийн газрын дарга, хурандаа О.Шагдарсүрэн, Гадаадын иргэн, харьяатын асуудал эрхэлсэн газрын дарга Д.Мөрөн, Гадаадын иргэн, харьяатын асуудал эрхэлсэн газрын Захиргааны удирдлага, санхүүгийн хэлтсийн нягтлан Н.Сайнжаргал, Улсын бүртгэлийн ерөнхий газрын даргын үүргийг түр орлон гүйцэтгэгч Ц.Пүрэвдорж, Улсын бүртгэлийн ерөнхий газрын Санхүүгийн хэлтсийн дарга Б.Өүлэн-үжин, Шүүхийн шинжилгээний үндэсний хүрээлэнгийн дарга Ч.Алтанхишиг, Хил хамгаалах ерөнхий газрын дарга, Бригадын генерал Ц.Сэргэлэн, Хил хамгаалах ерөнхий газрын Санхүү бүртгэлийн хэлтсийн дарга, хурандаа Л.Даваасамбуу, Архивын ерөнхий газрын дарга Д.Өлзийбаатар, Хууль зүйн үндэсний хүрээлэнгийн захирал Д.Батжаргал, Хууль зүйн үндэсний хүрээлэнгийн ерөнхий нягтлан Д.Дэлгэрмаа, Төрийн тусгай албан хаагчдын нэгдсэн эмнэлгийн дарга Ш.Жаргалсайхан, Дотоод хэргийн их сургуулийн захирал, хурандаа Б.Болдбаатар, Сангийн яамны Төрийн нарийн бичгийн дарга Д.Баттөр, Сангийн яамны Төсвийн бодлогын газрын Ж.Ганбат, Сангийн яамны Орлогын хэлтсийн дарга Б.Доржсэмбэд, Сангийн яамны Зарлагын хэлтсийн дарга Б.Нямаа, Сангийн яамны Хөрөнгө оруулалтын хэлтсийн дарга М.Батгэрэл, Сангийн яамны Нэгдсэн төсвийн хэлтсийн дарга Н.Нарангэрэл нарын хүмүүс хуралдаанд оролцох юм байна. Нэлээд нь хуралдаанд хүрэлцэн ирсэн байна.

Одоо хуулийн төсөлтэй холбогдуулж асуух асуултандаа оръё.

Асуух асуулттай гишүүд нэрсээ өгье. Асуулттай гишүүн байна уу?

-Гурван гишүүн байна. Асуулттаа тасаллаа.

З.Баянсэлэнгэ гишүүн. Дараа нь Ж.Батзандан гишүүн, Р.Бурмаа гишүүн асууя.

З.Баянсэлэнгэ: -Надад хоёр асуулт байна. Хууль зүйн үндэсний хүрээлэнгийн 9 албан хаагчийг Хууль зүйн яаманд ажиллуулахаар тооцсон үйл ажиллагаанд шаардагдах 20 сая төгрөгийг Хууль зүйн яамны төсөвт суутгасан байна. Энэ 20 сая төгрөг нь 9 албан хаагчтай яаж орж ирж байгаа юм бэ? Өмнө нь энэ юунд суутгагдаагүй байсан ийм зардал орж ирж байгаа юмуу гэсэн ийм асуулт байна.

Дээр нь Солонгос улсын КОЙКА олон улсын байгууллагатай хамтран хэрэгжүүлж буй улсын нэгдсэн бүртгэл, мэдээллийн системийг сайжруулах Цахим архив төсвийн хүрээнд 150 гэрээт ажилтны цалин гээд. Энэ бас 499,5 сая төгрөг бас төсөвлөгдсөн байна. Яаж орж ирсэн юм бэ?

Р.Гончигдорж: -Гишүүн ээ, микрофондоо чиглэж ярихгүй бол зөөлөн сонсогдоод байна.

З.Баянсэлэнгэ: -За.

Улсын бүртгэлийн байгууллагын албан хаагчдын цалингийн санд дутагдаж буй 228 сая төгрөг гээд. Үүнийг бас тодруулж өгнө үү гэсэн ийм асуултууд байна.

Р.Гончигдорж: -Асуулт дууссан уу?

З.Баянсэлэнгэ: -Дууслаа.

Р.Гончигдорж: -Хариулъя. Ч.Улаан сайд хариулах уу?

Ч.Улаан: -Манай газрын дарга Ж.Ганбат, Д.Баттөр дарга хоёр тооцоог нь хэлээд өгье дөө.

Р.Гончигдорж: -Хариулж байгаа хүмүүс эхлээд микрофонд нэр, албан тушаалаа хэлчихээрэй. Протоколд хэрэгтэй.

Д.Баттөр: -Сангийн яамны Төрийн нарийн бичгийн дарга. З.Баянсэлэнгэ гишүүний асуултад хариулъя.

Нэгдүгээр асуултын хувьд Хууль зүйн үндэсний хүрээлэнгээс 9 хүн Хууль зүй, дотоод хэргийн яаманд шилжин очиж байгаа гэнэ. Энэ, Засгийн газрын бүтэц, бүрэлдэхүүнийг өөрчлөх тухай, Засгийн газрын тухай хуульд нэмэлт, өөрчлөлт оруулах тухай хуулиудын дагуу зарим агентлаг, улсын үйлдвэрийн газрууд яамандаа шилжиж байгаа. Үүний хүрээнд  шилжиж байгаа хүмүүс нь өөрийнхөө цалингийн сантай хамт Хууль зүйн яаманд шилжиж байгаа юм.

Улсын нэгдсэн бүртгэлийн мэдээллийн сүлжээ гэдэг асуудал нь өнгөрсөн Улсын Их Хурлын сонгуультай холбоотой иргэний шинэчилсэн бүртгэл хийхтэй холбогдуулж 150 хүн гэрээгээр ажиллуулсан байсан. Үүний цалинг тодотголд тусгах тухай Засгийн газрын тогтоол гарч байсны хүрээнд нөхөн тавьсан байгаа ийм асуудал.

Р.Гончигдорж: -Хууль зүйн сайд Х.Тэмүүжин.

Х.Тэмүүжин: -Эхний хууль зүйн нэгдсэн бодлогыг хэрэгжүүлэх эрх зүйн шинэтгэлийн бодлогыг хэрэгжүүлэхтэй холбоотойгоор гээд Хууль зүйн үндэсний хүрээлэнгээс 9 албан хаагчийг Хууль зүйн яаманд ажиллуулахаар тооцож, үйл ажиллагааны шаардлагатай 20 сая төгрөгийг шилжүүлж байгаа юм. Энэ нь, Засгийн газрын мөрийн хөтөлбөр гээд олон зүйлүүд дээр Хууль зүйн яам өмнөх техникийн ажлаасаа илүүтэйгээр хууль зүйн салбарынхаа бодлогын чиглэлээр бодлогын төсөл боловсруулах, бодлогын хувилбаруудыг бэлтгэх тийм шаардлага гараад. Ийм шаардлагынхаа хүрээнд бид шинэ орон тоо нэмэхгүйгээр, угаасаа Хууль зүйн үндэсний хүрээлэн дээр байгаа орон тоогоо Хууль зүйн яам руугаа шилжүүлэх байдлаар шийдэж байгаа.

Энд 20 сая төгрөг гэдэг нь Хууль зүйн үндэсний хүрээлэн дээр суучихсан байсан мөнгөө нааш нь шилжүүлээд урсгал зардал гэдэг бол компьютерээс нь авахуулаад /тоног төхөөрөмж авахгүй/ цаас, судалгааны материал гээд олон юмнууд гарах юм. Тэрэнтэй холбоотой. Ямар нэгэн зардалд нэмэлт мөнгө байхгүй, хоорондоо шилжиж байгаа юм.

Нөгөө, доор дурдагдаж байгаа зүйлүүд нь болохоор бид нар цахим архив гээд /бүртгэлээс хүн байна уу?/

Ц.Пүрэвдорж: -Байна.

Х.Тэмүүжин: -Байвал тайлбар хийчих.

Ц.Пүрэвдорж: -Улсын бүртгэлийн ерөнхий газрын даргын үүргийг түр орлон гүйцэтгэгч.

Саяын асуултад хариулъя. Энэ ямар учиртай вэ гэхээр Солонгос улсын КОЙКА хамтын ажиллагааны байгууллагатай манай Улсын бүртгэлийн ерөнхий газар, Сангийн яам гурав 2011 онд гэрээ байгуулаад хамтран ажиллахаар болсон юм. 1951 оноос хойшхи нийт иргэний бүх цаасан бичиг баримтууд манай архивт байдаг. Энэ бичиг баримтуудыг бүгдийг нь цахим хэлбэрт оруулна гэж гэрээ хийсэн юм. Ингээд 2011 онд улсын төсөвт оруулахаар Сангийн яамны Зээл тусламжийн бодлого, хамтын ажиллагааны газарт хүргүүлсэн боловч 2012 оны төсөвт тусгагдаагүй. Энэний дутаж байгаа мөнгийг Монгол Улсын Засгийн газар хүлээсэн үүргийнхээ дагуу төсөвт тодотгол оруулах шаардлагатай байгаа юм. Тэгээд гэрээт ажилтнуудынхаа цалинг одоо байгаа ажилтнуудынхаа цалингаар өгөөд явж байгаа. Энэ Цахим архив төсөл хэрэгжсэнээр ер нь цахим засаглалын эхлэл болох ач холбогдол өндөртэй ийм ажил юм.

Р.Гончигдорж: -Баярлалаа. З.Баянсэлэнгэ гишүүн ээ, хариулт хангалттай юу?

Ж.Батзандан гишүүн.

Ж.Батзандан: -Би Авлигатай тэмцэх газартай холбоотой. Авлигатай тэмцэх газрын төсвийн тодотголоор 981 сая төгрөг батлуулж байгаа юм байна. 55 ажилтан шинээр авч байгаа юм байна гэж ойлголоо.

Одоо нийт ажилтны тоо хэд байгаа билээ?

Р.Гончигдорж: -Гишүүн ээ, асуултаа асуучихаад, тодруулахаар байвал дараа нь болохгүй бол харилцан яриа хэлбэртэй болчих гээд байгаа юм.

Ж.Батзандан: -Ямар ч байсан, төсвийн тодотголоор 981 сая төгрөг нэмэгдэж байгаа. Мэдээж тодорхой бүтцүүд шинээр хийж өгч байгаа гэж ойлгож байгаа. Би АТГ-т нэг зүйлийг хэлмээр байгаа юм. Удахгүй мөрдөн шалгах хэлтэс, мөрдөх алба бол /манай Хууль зүйн сайд мэдэж байгаа/ удахгүй шинэ зохион байгуулалтад орно. Цагдаагаас мөрдөх алба тусдаа гарч байгаа. Авлигатай тэмцэх газрын дэргэдэх мөрдөх алба цагдаа руу, шинээр байгуулагдах мөрдөх алба руу нэгтгэгдэнэ гэж бид ойлгож байгаа. 

Мэдээж, Авлигатай тэмцэх газрын сүүлийн нэг жилд явуулсан үйл ажиллагааг би хувьдаа нэлээн талархаж хүлээж авч байгаа. Гэхдээ нэг зүйлийг нөхдүүддээ бас хэлмээр байгаа юм. Урьдчилан сэргийлэх, соён гэгээрүүлэх чиглэлдээ нэлээн ажилламаар байна. Олон нийтийн зөвлөлд би гишүүнээр байхад нэг л зүйлийг бас хэлдэг байсан. Авлигыг үүсгээд байгаа эрх зүйн орчныг таслан зогсоох чиглэлд хүчтэй ажиллая. Эцсийн дүндээ авлига үүсээд байгаа гол орчин бол яам, тамгын газрын тогтоол, шийдвэрүүд, манай хууль, эрх зүйн хийдэлтэй олон цоорхой зохицуулалтууд энэ бүхнээс үүдээд байгаа шүү. Энэ чиглэл рүүгээ хөрөнгө, санхүүгээ нэлээн төсөвлөж, урьдчилан сэргийлэх, соён гэгээрүүлэх чиглэлдээ илүү ажиллаарай. Гэмт хэрэгтэй гарсных нь дараа тэмцэх биш, гэмт хэргээс урьдчилан сэргийлэх чиглэл рүүгээ илүү их анхаарлаа хандуулаарай гэж хэлмээр байгаа юм.

Мөрдөх алба, мөрдөн шалгах хэлтэс чинь яваандаа прокурор руу нэгдэх, мөрдөх алба руугаа орох гэж байгаа гэж ойлгоод байгаа. Та бүхэн яаж ойлгож байна вэ гэдгийг асуумаар байна.

Р.Гончигдорж: -Гишүүд гол нь төсвийн тодотголтойгоо холбогдуулж тодорхой асуух нь зүйтэй байх. Гишүүн асуулаа. Н.Ганболд дарга хариулъя.

Н.Ганболд: -Гишүүний асуулт, хэлсэн үгийг ойлголоо.

Манай төсөв 981 гэж бид нар төлөвлөгдсөн. Гэхдээ Сангийн яам, бусад байгууллагын нөхдүүдтэй яриад энэ тавигдсан асуудал сар, сараар явж байгаа учраас хэд нь шийдэгдсэн үед жинхэнэ бодит юу гарч байгаа юм. Өнөөдрийн байдлаар Сангийн яамнаас 211 сая төгрөг өгсөн. Их Хурлаар баталсан 55 орон тооны цалин, урсгал зардал, шимтгэл, бусад юмтай холбогдсон. Энэ бол манайд болно гэж үзэж байгаа юм.

Гишүүний хэлсэн тэр асуудлуудыг би ойлголоо. Урьдчилан сэргийлэх чиглэлээр анхаарч ажиллана. Мөрдөх алба, прокурорын хууль зүйн нэг чигт шийдвэр гарсан нөхцөлд төвлөрнө гэдгийг би тухайн шийдвэрийн үед нь ойлгоё. Одоо надад ямар нэгэн бодит ойлголт алга байна.

Р.Гончигдорж: -Баярлалаа. Р.Бурмаа гишүүн.

Р.Бурмаа: -Авлигатай тэмцэх газрын төсөв дээр орон тоо, түүнтэй холбогдуулан захиргааны урсгал зардлууд байна. Энэ дээр би нэг юм нэмж асуух гэсэн юм. Жишээлбэл, мөрдөн байцаах албын, тэрэнтэй холбоотой зардлууд энэ дотор харагдахгүй байгаад байгаа юм. Би энийг хангалттай байдаг юм болов уу гэдгийг л асуух гээд байгаа юм.

Яасан бэ гэхээр, би олон нийтийн зөвлөлийн гишүүнээр бас ажиллаж байсан шүү дээ. Тэгэхэд олон улсын эксперт ирээд манай Мөрдөн байцаах албыг олон улсын төвшинд ажиллаж чадахгүй байна гэдгийг хэлж байсан. Үнэхээр  Сталины заавраар, Чойбалсаны гаргасан тэр тушаал, шийдвэрээр л яваад байх шиг байдаг юм. Тэр нь юу вэ гэхээр мөрдөн байцаах алба мөрдөн байцаагч гараараа байцааж тэмдэглэл хийчихээд тэгээд байцаагдаж байгаа хүнээрээ гарын үсэг зуруулаад авдаг. Тэр нь ямар нэгэн хөндлөнгийн бичлэг хийдэггүй, видео болон аудио бичлэгээр баталгаажихгүй. Ингэж байцаагч нь өөрөө үзэмжээрээ асуултаа тэрэндээ хөтөлж тайлбарыг нь бичиж байгаа явдал нь өөрөө олон улсын шаардлага хангадаггүй. 

Авлигатай тэмцэх Авлигын эсрэг конвенцид нэгдэн орсны маш том ач холбогдол юу вэ гэхээр жижиг буурай улс орны хөрөнгө гадаадад авлигын журмаар гарсан бол тухайн улс  орон тэрийгээ нотолж чадвал тэр хөрөнгийг буцааж авах эрхтэй. Энэ конвенцийн дагуу. Тэднийд юу шаардлага тавьдаг вэ гэхээр мөрдөн байцааж, авлигын хэрэг гэдгийг тогтоосон нь өөрөө олон улсын стандартын дагуу байх ёстой. Тэр нь нотлогдох буюу тэр бичлэг, аудио болон видео бичлэгүүдээр нотлогдож байх ёстой болохоос, мөрдөн байцаагч нь өөрөө үзэмжээрээ байцааж, үзэмжээрээ баримтжуулчихаад тэрийгээ авлигын хэрэг мөн гэж тогтоосон байвал энэ бол биш гэдэг. Тэгэхээр манайх бол өмнөх Сталин, Чойбалсангийн үеийн л аргачлалаар яваад байгаа юм.

Энэ байдлыг өөрчлөхийн тулд би өмнөх удирдлагад чинь бас тавьж байсан юм. Мөрдөн байцаах өөрөөгөө зохих хэмжээний олон улсын стандартын дагуу видео, аудио бичлэгийн төхөөрөмжөөр ханга гэж байхад төсөв, хөрөнгө байхгүй гээд байдаг. Тэгсэн мөртлөө Аянчин дэлгүүрээс загасны хэрэгсэл 40 саяар авчихсан байдаг ийм явдлууд өмнө нь гарч байсан юм. Тэгэхээр би яг энэ мөрдөн байцаах албыг олон улсын стандартад хүрэхүйц хэмжээнд тоноглогдсон юмуу? Тоноглогдсон болоод өнөөдөр жишээлбэл, энэ төсөв дотор үүнтэй холбоотой зардал ирээгүй юмуу? Энэ талаар асууя.

Р.Гончигдорж: -Хууль зүйн сайд Х.Тэмүүжин, дараа нь Н.Ганболд дарга нэмж хариулахаар бол хариулъя.

Х.Тэмүүжин: -Авлигатай тэмцэх газрын төсвийн багцад одоо нэмэгдэж орж байгаа мөнгө нь учир шалтгаантай юм. Энэ жил Монгол улсад Нийтийн албанд нийтийн болон хувийн ашиг сонирхлыг зохицуулах, ашиг сонирхлын зөрчлөөс урьдчилан сэргийлэх, Авлигын хуульд нэмэлт, өөрчлөлт оруулах гэх мэтчилэн тодорхой хуулиудын шинэ орчин бий болсон. Энэ шинэ орчин бий болсонтой холбогдуулан нийтийн албанд ажиллаж байгаа албан хаагчид албан тушаалтнууд хувийн ашиг сонирхлын мэдүүлэг гаргадаг болсон. Тодорхой албан тушаалд томилогдох гэж байгаа хүмүүс урьдчилсан байдлаар хувийн ашиг сонирхлын урьдчилсан мэдүүлгийг бас гаргадаг болсон. Хөрөнгө орлогын мэдүүлэгтэй холбоотой нэлээн олон шинэ заалтууд орж ирсэн.

Үүнтэй холбоотой албан хаагчдын, албан тушаалтнуудын ашиг сонирхлын мэдүүлгүүдийг хянах, үнэлэлт, дүгнэлт өгөх, түүнтэй холбоотойгоор авлигаас урьдчилан сэргийлэх үйл ажиллагаагаа эрчимжүүлэх зорилготойгоор үнэхээр том чиг үүргүүд Авлигатай тэмцэх газар дээр нэмэгдсэн. Энэ чиг үүргүүд нэмэгдсэн юм чинь одоо байгаа боловсон хүчин нөөцөөр Авлигатай тэмцэх газар ажиллах боломжгүй байна. Үнэхээр бидэнд тодорхой орон тоо, санхүү, бас тодорхой хэмжээний үйл ажиллагааны зардлууд шаардлагатай боллоо. Энэ дээр нэмэлт орох ёстой гэсэн тийм хэрэгцээ, шаардлага гарч ирсэн. Энэ хэрэгцээ, шаардлагатай холбогдоод 2012 оны 05 дугаар сарын 18-ны өдөр Улсын Их Хурлаас тогтоол гаргаад орон тоо болон үйл ажиллагааных нь тодорхой чиглэлүүдийг батлаад өгчихсөн юм.

Гэтэл Улсын Их Хурал баталсан боловч өмнөх оны төсөв дээр энэ зардлууд суугаагүй учраас энэ зардал байхгүй гэдгээрээ Авлигатай тэмцэх газрын үйл ажиллагаа доголдоод эхэлсэн. Сая жишээлбэл, шинэ томилгоотой холбоотойгоор шинэчилсэн ашиг сонирхлын болон хөрөнгө орлогын мэдүүлэгтэй холбоотойгоор 08 дугаар сарын 15 гэхэд Монгол улсын хэмжээгээр бүх төрийн албан хаагчид мэдүүлгээ гаргаад өгчихлөө. Гэтэл Авлигатай тэмцэх газар энэ мэдүүлгүүд дээр шалгалтаа хийгээд, дүгнэлтээ гаргаад, зөрчил байгаа бол зөрчлийг арилгуулахаар үйл ажиллагаа явуулах ёстой. Гэтэл энэ үйл ажиллагаа бол санхүүгийн боломжгүйгээс одоо бас зогсонги байдалд орчих гээд байгаа юм. Тэгээд энэ  төсвийн тодотгол дээр одоо л амжиж хийгдэхээр энэ мөнгө суучихсан. Энэ мөнгө өөрөө ийм зориулалтаар суучихсан учраас энэ дотор мөрдөн байцаах чиглэлийнх нь зардал бөгөөд үйл ажиллагаа харагдахгүй. 

Яах аргагүй Р.Бурмаа гишүүний, түрүүн Ж.Батзандан ч бас тавьчихлаа. Ганц Авлигатай тэмцэх газар биш, прокурорын мөрдөн, тагнуулын мөрдөн, цагдаагийн мөрдөн, Авлигатай тэмцэх газрын мөрдөх энэ байгууллагуудын арга барилыг өөрчлөх, зохион байгуулалтыг сайжруулах, нотолж байгаа, тэр дундаа авлигын хэргүүдтэй холбоотой чинь ний нуугүй хэлэхэд халаасны хулгайчтай тэмцдэг арга барилаар явахгүй шүү дээ. Энэ чинь өөрөө харьцангуй их өндөр зэрэглэлийн боловсролтой, албан тушаалтай, мөнгөтэй, арга заль ихтэй ийм хүмүүстэй тэмцэнэ, ийм хүмүүсийн гэмт хэргийг илрүүлэх учраас нотолгооны шинэ онол хэрэгтэй, аргачлал хэрэгтэй болж байна. Арга барил бол шинээр тавигдах ёстой болж эхэлж байна. Үнэхээр буцаад хэл ам их гарах учраас энэ мөрдөх үйл ажиллагаагаа стандартчилсан журмууд, хууль тогтоомжийн орчин хэрэгтэй болж эхэлж байна. Мөрдөн байцааж байгаа өөрөө, тасалгааны шинэ стандарт хэрэгтэй болж байна. 

Тийм учраас энэ асуудлыг Хууль зүйн яам анхааралдаа аваад хууль сахиулах үйл ажиллагааны тухай хууль, Мөрдөх албаны тухай хууль гээд хоёр шинэ хууль бичиж байна. Энэ хуулиудаар бол энэ дөрвөн байгууллагатайгаа мөрдөн байцаах чиг үүргүүд нэг стандартад орно. Мөрдлөг явуулж байгаа үйл ажиллагаа нэг стандартад орно. Хууль сахиулах үйл ажиллагааны тухай хуулиар бүх үйл ажиллагаа шинээр журамлагдана. Үүнтэй холбоотой тодорхой хэмжээний зардал гарах байх. Ирэх жилийн төсөвт суух байх. Үнэхээр мөрдөн байцаалт явуулах өрөөг барууны, хүний эрхийг зөрчихгүй, гэхдээ хэргээ хангалттай нотолж, баримтжуулж чадах хэмжээний орчин үеийн техник, тоног төхөөрөмжөөр тоноглогдсон өрөөнүүдтэй байх шаардлага бас тавигдана. Тэгээд ирэх оны, 2013 оны төсөвт аль, аль байгууллагууддаа суух байх.

Энэ удаагийн төсөвт энэ бол хараахан сууж чадаагүй байгаа. Яагаад гэвэл энэ өөрөө 2012 оны 05 дугаар сарын 18-нд батлагдсан тэр тогтоолын хэрэгжилтийг хангахтай холбоотой зардал энд суусан. Одоо энэ удаагийн Засгийн газрын зүгээс, Сангийн сайдын зүгээс бас манай хуулийн байгууллагуудтай холбоотойгоор үйл ажиллагаан дээр таналт хийгдэнэ гээд тодорхой хэмжээний таналтууд яваад байгаа учраас бид шинээр мөнгө суулгаж хараахан чадахгүй байгаад байгаа юм.

Р.Гончигдорж: -Баярлалаа, сайд аа. Өөр нэмэлт хариулт байна уу?

Н.Ганболд хариулъя.

Н.Ганболд: -Мөрдөн байцаалтын тоноглогдсон нэг өрөө ажиллаж байгаа. Тэрийг сүүлд бид тохируулга, шинэчлэл хийгээд гайгүй болчихсон. Тэрийгээ ачааллыг нь маш өндөрт ашиглаж байгаа. 

Р.Бурмаа: -Бүх өрөөг чадаагүй юу?

Н.Ганболд: -Бүх өрөөг чадаагүй. Сая Х.Тэмүүжин сайд бас тайлбар хийлээ.

Р.Гончигдорж: -Баярлалаа. Ирэх оны төсөв хэлэлцэх үед гишүүд саяын чиглэл дээр илүү тодотгож асуух, төсөв өнөөдөр багцалж зохиож байгаа үед Сангийн сайд, Хууль зүйн сайд, холбогдох хүмүүс /ярьж, хөөрөх/, асуудлын талаар нэлээн ярих шиг боллоо. Ингээд өөр асуулттай гишүүд байхгүй. Асуудлаа тасалсан.

Саналтай гишүүд саналын томъёоллоо өгөөд, саналын томъёоллын дагуу санал хураана. Хураагдсан саналууд Төсвийн байнгын хороо руу очиж нэгтгэгдэнэ.

Саналтай гишүүд байна уу?

-Алга байна.

Хэлэлцүүлэг дууслаа. Оролцсон хүмүүст баярлалаа.

Дараагийн асуудалдаа оръё. 

Хоёр. Шүүх байгуулах тухай хуульд нэмэлт, өөрчлөлт оруулах тухай хуулийн төсөл, Шүүгчийн орон тоо тогтоох болон Улсын Их Хурлын 1993 оны 59 дүгээр  тогтоолын хавсралтад нэмэлт, өөрчлөлт оруулах тухай Улсын Их Хурлын тогтоолын төслүүд /анхны хэлэлцүүлэг/-ийг явуулъя.

Ажлын хэсэгт: Шүүхийн ерөнхий зөвлөлийн гүйцэтгэх нарийн бичгийн дарга Н.Ганбаяр, Улсын Ерөнхий прокурорын орлогч Ц.Бямбацогт, Шүүхийн ерөнхий зөвлөлийн Захиргаа, удирдлагын хэлтсийн дарга С.Энхбаяр, Улсын Ерөнхий прокурорын Тамгын хэлтсийн дарга Б.Үнэнбат, Улсын дээд шүүхийн ерөнхий шүүгч Ц.Зориг, Улсын дээд шүүхийн Захиргааны хэргийн танхимын тэргүүн шүүгч О.Зандраа нар Байнгын хорооны хуралдаанд оролцож байна.

Асуух асуулттай гишүүд асуултаа асууя. Нэрээ өгье.

-Асуулттай гишүүд алга байна. Асуултаа тасаллаа.

Саналтай гишүүд?

Х.Тэмүүжин гишүүн.

Х.Тэмүүжин: -Шүүх байгуулахтай холбоотой тогтоолын төсөл болон энэ хуулиудын өөрчлөлтөө хугацаан дээр 2013 оны 01 дүгээр сарын 01 гэдгээр нь тавьж өгөөд, шинэ төсөвт бас зардлууд нь тусчих байх. 

З.Энхболд: -Орон тоогоо хэдээр авсан бэ?  Гурваар эхлээд.

Х.Тэмүүжин: -Гурваар эхлээд тав гэдэг чинь, гурваар эхлээд явахаар бүрэлдэхүүнтэй хуралдахаар хэцүү болох байх. Дандаа нэг бүрэлдэхүүн, солигдож чадахгүй. Тэгээд амралт ч гэдэг юмуу, янз бүрийн.

З.Энхболд: -Ингэж болохгүй юу? Гурваар эхлээд аймгийн төвтэйгөө бүрэлдэхүүнээ солиод байж? Аймгийн төв нь харьцангуй бага байх гэж бодох юм. Статистик ямар байгаа вэ, шүүхийнхэн? Яг аймагтайгаа холивол яах вэ? Гурваар эхлээд бүрэлдэхүүнээ сэлгэхийн тулд аймгийн төвтэйгөө холиод байвал.

Р.Гончигдорж: -Ерөнхийдөө эргээд асуулт, хариулт руугаа орчихлоо. 

Саяын, Их Хурлын даргын гаргасан асуултад хариулт авъя. Ц.Зориг шүүгч.

Ц.Зориг: -Аймагтайгаа уялдуулна гэхээр нэгдүгээрт аймаг, энэ хоёрын хоорондын зай хол байгаа. Хоёрдугаарт, хэргийн тоо жил бүхэн өсөж байгаа. Тэгэхээр зарим үед бүрэлдэхүүн дутах зайлшгүй шаардлага гарна. Амралттай, өвчтэй, чөлөөтэй, томилолттой ч гэдэг юмуу, ингээд явчихна. Тэгэхээр шүүх хэргийг дандаа бүрэлдэхүүнтэй шийдвэрлэдэг болохоор тоон дээр тав гэж байхгүй бол болохгүй болчихоод байгаа юм. Тэгээд хэргийн тоо нь жилээс жилд өсөж байгаа.

Зарим үед бас хоёр зэрэг хуралдах үе ч бас гарахыг үгүйсгэхгүй зэрэг ийм байдал гараад байгаа юм. Энэ тоон дээр гурав гээд, аймагтайгаа уялдуулна гэхээр нэг л боломжтой болж өгөхгүй ийм байгаа юм.

Х.Тэмүүжин: -Хоёр хүний зардлын зөрүү ямар байна вэ?

Ц.Зориг: -Зардлын зөрүү гайгүй, энэ дээр бол. Нэг их айхтар зөрүү гараад байхгүй гэсэн ийм л юм байгаа юм.

Х.Тэмүүжин: -Зөрүү хэд вэ?

Ц.Зориг: -Зардлын зөрүү дунджаар 2 сая төгрөг л байгаа шүү дээ.

Х.Тэмүүжин: -Нэг хүн дээр үү?

Ц.Зориг: -Тийм, нэг хүн дээр 1 сая байхгүй юу. Бараг 1 сая ч хүрэхгүй. 800-н хэд л байдаг. 

З.Энхболд: -Ерөнхий шүүгч ээ, орон сууцаар бас хангаж таарна шүү дээ.

Ц.Зориг: -Орон сууц, албан конторын хувьд энэ дээр яригдсан. Өмнөговь аймгийн засаг дарга өөрийнхөө бололцооны хэмжээгээр дэмжлэг үзүүлнэ. Хамгийн гол нь засаг дарга энэ орон нутгуудад шүүх байгуулахгүй бол болохгүй байна, чирэгдэл маш их гарч байна. Аймаг, орон нутаг үүгээрээ байрны чинь асуудлыг шийдэж өгье гээд.

З.Энхболд: -Конторын байрыг шийдье гэсэн гэсэн. Амьдрах орон сууц?

Ц.Зориг: -Амьдрах орон сууцыг мөн адилхан барьж өгөхдөө контор, шүүгч нарын орон сууцны асуудлыг Оюу толгой хавийн үйлдвэр, аж ахуйн газар, пүүс, компаниудтай хамтраад барилга, орон сууцны асуудал дээр асуудалгүй гэсэн байгаа.

З.Энхболд: -Шүүгчийн хувьд очихгүй, ажлаа хийж байхдаа амьдардаг улсын мэдлийн байр биз дээ? Шүүгчийн хувьд байр өгвөл наадах чинь хуулиа зөрчинө шүү дээ.

Ц.Зориг: -Орон гаран явж байхаар шүүгчид томилогдсон хүн тэр байранд ороод.

З.Энхболд: -Ажлаа хийж байхдаа л амьдарч байдаг, тийм ээ?

Ц.Зориг: -Тийм, тийм. Шүүхийн байгууллагын мэдлийн орон сууц гэсэн үг л дээ.

Х.Тэмүүжин: -Ер нь цаашид Улсын Их Хурал, Засгийн газрын төвшинд бас нэг юм бодмоор юм билээ. Шүүх, прокурор /одоо мөрдөх алба үүсэж байна/, мөрдөх алба. Яг энэ гурван байгууллага дээр орон нутагт ажиллаж байгаа албан хаагчид, орон нутагт ажиллаж байгаа оффис, энэ зүйлүүдээ орон нутгийн засаг захиргаа, тэдний төсөв, хандивтай уяхгүй, холихгүй байх тусмаа сайн юм билээ. Энэ бол маш том сонирхлын зөрчил үүснэ л дээ. Одоо манай байгаа нөөц, нөхцөл байдал ийм болчихоод яриад байгаа юм.

Ер нь ний нуугүй хэлэхэд, бид нар төрийн шаардлагагүй байгаа үрэлгэн зардлуудаа жаахан багасгаж байгаад, яг энэ гурван бүтэц рүүгээ ойрын дөрвөн жилдээ маш том хөрөнгө оруулалт хийгээд орон нутгаас үл хамааралтай шүүхийн байгууллагын байшин, шүүгчийн орон сууц, орон утгаас үл хамааралтай прокурорын байшин, прокурорын орон сууц, орон нутгаас үл хамааралтай мөрдөх албаны байшин, мөрдөгчдийн орон сууц гэдэг энэ хөтөлбөрийг хэрэгжүүлэхгүй бол одоо үндсэндээ орон нутгийн хандив гэдэг нэрийн дор нутгийн захиргаа болон нутгийн удирдлагуудыг томоохон уул уурхайн компаниуд авчихлаа шүү дээ. Одоо цаашаагаа хуулийн байгууллагууд руу орж эхэлж байгаа юм. Энэ урсгалыг л зориг гаргаад зогсоох ёстой юм байна гэж хараад байгаа юм. 

Ирэх жилийн төсвүүд дээр энэ зарчмуудаа нэлээн хатуухан барья гэж байгаа.

Энэ удаадаа шинэ шүүх байгуулагдаж байгаа, орон нутаг нь өөрөө шаардаж байгаа гэсэн иймэрхүү байдлаар, орон нутгаасаа байшин барьж өгнө гээд, дахиад сая ярихаар, тухайн ойр орчмынх нь уул уурхайн компаниудын хандиваар гэдэг юм яригдаад байгаа юм. Энэ дээр бид нар эргээд бодлого цэгцэлж авна.

Р.Гончигдорж: -Д.Ганбат гишүүн.

Д.Ганбат: -Хуучин шүүхгүй байсан газар. Шинээр шүүх байгуулагдаж байгаа юм байна. Тэгээд шүүгчид хүн гэдгээ ойлгож байна. Тав гэдгээр биш, дөрөв гэдгээр явбал зүгээр юм биш үү? Гурваараа шүүх хурлаа шийдээд явна. Амьдрал дээр наана, цаана болоход эхний үед нааш, цааш нь хаагаад явахад болох байх гэсэн санал байна. Зургаагаар байгаа юмуу?

Р.Гончигдорж: -Ерөнхий шүүгч нэг, шүүгч тав байхаар.

Д.Ганбат: -Тийм үү. Тэгвэл ерөнхий шүүгч нэг, шүүгч нь гурав байхад болохгүй юу?

Р.Гончигдорж: -Яг санал хураалгах саналууд байвал гишүүд саналын томъёоллын хуудас өгсөн үү, тэр дээр саналаа бичээд.

Л.Цог гишүүн.

Л.Цог: -Би төслийг дэмжих бодолтой байна. Энэ ажлын онцлогийг мэдэхгүй, газар дээр нь ачааллыг мэдэхгүй, тэндээс зүгээр мөнгө хэмнэх гэдэг ойлголт дээр танаж ерөөсөө болохгүй гэж бодож байгаа юм.

Хоёрдугаарт, түрүүн их эмзэг юм ярилаа. Орон нутгийн янз бүрийн аж ахуйн байгууллагын хандив гэдэг бол шуудхан хэлбэл гарт нь орж байгаа л хэрэг шүү дээ. Ийм юм огтхон ч ярьж болохгүй, гаргаж болохгүй гэж бодож байна. Энэ бодлогын төвшинд ярихгүй бол ерөөсөө болохгүй асуудал.  Ерөөсөө Монголыг урдаас нь идэж байна шүү дээ. Орон нутгийн сонгуулиас аваад, засаг захиргаа аваад. Одоо хуулийн байгууллагын өвөр, түрүүнд энэ орвол тэгээд дууслаа гэж бодохоос өөр замгүй шүү дээ. Үүнийг Их Хурал харахгүй бол өөр юу харах юм бэ гэж бодож байна. Төслөөр нь дэмжье гэсэн бодолтой байна.

Р.Гончигдорж: -Баярлалаа.

З.Энхболд: -Орон сууц дээр хувийн компаниар бариулахыг зөвшөөрөх үү?

Л.Цог: -Зөвшөөрч болохгүй, тэрийг засаг авах ёстой байхгүй юу. Тэгэхгүй бол хандиваар, гадны хүнийн. Ерөөсөө энэ бол бидний хамгийн сайн мэдэж байгаа, хамгийн эмзэглэж байгаа, хамгийн болохгүй асуудлын нэг рүү орох гээд байна шүү дээ. Хараат руу орох гээд байна. Ингэж л орно шүү дээ. Энийг л хаах ёстой юм.

Р.Гончигдорж: -Яг шүүх байгууллага, энэ хуулийнхаа хүчин төгөлдөр болох хугацааг хэдээр гэсэн санал түрүүн Х.Тэмүүжин гишүүн хэлсэн бэ?

Х.Тэмүүжин: -2013 оны 01 дүгээр сарын 01-нээс. 

Гэхдээ ер нь 2013 оны 01 дүгээр сарын 01-нээс гэвэл амжих юмуу?

Ц.Зориг: -Амжина.

Р.Гончигдорж: -Гэхдээ, нэг ийм юм байна шүү дээ. Шүүх үйл ажиллагаагаа эхлэх тухай асуудал нэг өөр хэрэг. Энэ хууль хүчин төгөлдөр болох тухай асуудал өөр нэг хэрэг шүү дээ. Хүчин төгөлдөр болж байж хүнээ шалгаруулж, тэгээд ажиллагаа нь байшингаа барьж авч, дараа нь ажиллагаа нь эхнээсээ эхэлнэ шүү дээ.

Л.Цог: -Энэ суурь юм, суурь ойлголт.

Р.Гончигдорж: -Тэрийг бас бодох хэрэгтэй байхгүй юу. Ийм хугацааны асуудлыг практик дээр яаж шийдэж байсан юм бэ? Үүнийгээ бид нар яг хүчин төгөлдөр болно гэдгээ шүүхийн ажиллагаа, шүүн таслах ажиллагаа яг тэр хугацаагаар ойлгох. Шүүхээ байгуулахдаа орон байраас эхлээд, шүүгчдээ сонгон шалгаруулах, шүүгч томилох томилгооны асуудлууд. Энэ хугацааг яаж хооронд нь уялдуулах юм бэ? Хүчин төгөлдөр болох хугацааг 2013 оны 01 дүгээр сарын 01 гэдэгтэй холбогдуулаад. Энэ дээр шүүгчид ээ, практик нь ямар явж байгаа юм бэ?

Ц.Зориг: -Хүчин төгөлдөр болох хугацаа 2013 оны 01 дүгээр сарын 01 гэдэг нь боломжийн хугацаа болчихоод байгаа юм. Энэ дээр бид өөрсдөө одоо шүүх байгуулах тухай бэлтгэл ажил бол нэлээн хангагдчихсан. Тэгээд ганцхан шүүх сонгон шалгаруулалтаа явуулаад л шүүгчээ томилоод ороход боломжийн хугацаа. Тэрнээс хойшоо болбол сунжирсан юм болох болов уу гэж бодоод байгаа юм.

Үг хэлсэн дээрээ хэлэхэд, саяын шүүх байгуулах гээд байгаа хэдэн сумдын нутаг дэвсгэрт байгаа аж ахуйн газрууд бол байшин барьж, барилга барьж өгөх тухай яригдаагүй, туслахад бэлэн байна гэсэн юм яригдсан юм. Гол нь аймгийн Засаг даргын Тамгын газар бид энэ сумдад шүүх байгуулах шаардлагатай байна, барилга, орон сууцны хувьд аймгийн зүгээс дэмжлэг, туслалцаа үзүүлье гэсэн ийм юм байгаа шүү. Үүнийг манай гишүүд зөв ойлгоорой гэж хүсмээр байна.

Р.Гончигдорж: -Би өөрөөс чинь тодруулъя. Одоо бэлэн байж байгаа барилга байшин, яг энэ байршилд оруулъя гэсэн, барьсан барилгын тухай асуудал ярьж байгаа юмуу? Барих юмны тухай ярьж байгаа юмуу?

Ц.Зориг: -Барьчихсан барилга одоо яг байхгүй.

Р.Гончигдорж: -Тэгвэл гишүүдийн хэлээд байгаа утга нь энэ байна шүү дээ. Одоо тэгвэл төсөвтөө оруулаад тэртэй тэргүй шинэ барилга л барих гэж байгаа юм бол төсөвт суулгаж, төсвөөрөө барилгаа бариулдаг болъё л гэж байгаа юм.

Асуудал нь гэнэт ажиллагаанд ороход чинь байшин дотор орж эхэлнэ биз дээ. Тэр ажиллагааг хангах, одоо бэлэн баригдсан 2013 оны 01 дүгээр сарын 01-нд шүүх ороод байрлачих байр байна уу гэдэг чинь хоёр өөр асуудал шүү дээ. Тэр байр нь байна уу?

Ц.Зориг: -Тийм байр байхгүй байгаа. 

Р.Гончигдорж: -Тэгэхээр яаж ажиллагаа нь явуулах вэ? Нүүдлийн гэдэг нь нүүдлийн шүүхийн төсөөтэй байдлаар ажиллана гэсэн үг үү?

Ц.Зориг: -Ер нь энэ хэдэн сумдыг хамарсан нэг шүүх байх юм чинь нүүдэллэж ажиллана. Төв нь Ханбогд дээрээ байна. Гэхдээ бид нар сумын Засаг даргын Тамгын газарт үйл ажиллагаагаа явуулаад байж болдог юм л даа /түр зуурдаа/.

Р.Гончигдорж: -Уучлаарай, түрүүн төсөв хэлэлцэж байхад их нарийн юм ярьсан шүү дээ. Р.Бурмаа гишүүн ярьсан, Х.Тэмүүжин гишүүн ярьсан. Мөрдөн байцаах үйл ажиллагаа ямар тоноглолтой, ямар юутай, юу байх ёстой билээ гээд. Тэрнээсээ эхэлж бодно л доо. Тийм асуудлуудаа бодож байгаа гэж ойлгоод 01 дүгээр сарын 01-нээс гэсэн ойлголт байна.

Их Хурлын дарга.

З.Энхболд: -Х.Тэмүүжин гишүүний түрүүн хөндсөн байгууллагуудын орон сууц, конторын асуудлууд бол шинэ асуудал биш. Угаасаа шийдэгдээд явж байгаа юм. Жил болгоны төсөвт прокурор, шүүхэд хөдөө орон нутгийн ажилчдынхаа байрыг барих мөнгө өгдөг. Тэрний хурд бол хүссэн хэмжээнд биш байгаа юм. 1996 онд орон сууц хувьчлахад шүүх, прокурорын тухайн үеийн ажилчдын байрыг хувьчлахгүй гэсэн юм /хуулиараа/. Тэгээд хуулийн хэлэлцүүлгийн явцад ажлаасаа халагдаад байртайгаа үлдье гэж нөгөө хүмүүс нь гомдол гаргаад, шүүгч, прокурор байснаараа орон сууцны хувьчлалаас хоцрохгүй гэж байгаад. Тэгээд тэр үед бүх байрыг хувьчилсан юм. Тэрний дараа 1998 оноос эхлээд аймгуудад шүүгч болон прокурорын байрыг, цагдаагийн даргын байрыг хүртэл барьж эхлээд яваад байгаа юм. Одоо хэд нь байртай, хэд нь байргүй статистикийг би мэдэхгүй байна.

Ер нь орон нутаг болон хувийн компаниудаас үл хамааралтайгаар сумын төвд кабон, хэсгийн төлөөлөгч өөрөө амьдарчихдаг, контортой болж байгаа. Тэгэхээр аймгийн төв болон дүүргүүдэд албаны байр байх нь зүйтэй байгаа юм. Хувьчлагддаггүй. Энэ хүмүүсийн онцлог бол байнга эргэж байдаг. Нэг шүүгч насаараа нэг газар ажилладаггүй, нэг прокурор насаараа нэг газар ажилладаггүй. Албан ажлын шаардлагаар эргэлдэж байдаг учраас улсын мэдлийн байранд суугаад. Улсын мэдлийн байранд сууна гэдэг нь өөрөө хаа нэгэн газар тэтгэвэрт гарахаараа амьдрах байраа худалдаж авах моргейжийнхоо мөнгийг хэмнээд, эсвэл параллельный моргейжийг төлөөд, тэндээ өөр хүн суулгаад байх ийм боломж нь нээгдэж байгаа юм. Илүү, бусад хүмүүсээс ялгаатай нь. Байранд суулаа гээд мөнгө авдаггүй, зөвхөн ашиглалтын зардлаа төлдөг. Цэргийн анги ч ялгаагүй ийм байдалтай байгаа юм.

Орон сууц хувьчлал нэгэнт явчихсан учраас ийм албан ажлын байр гэж, албаны байр гэж нэрлэдэг юм. Цэргийн ангийн хашаан дотор байдаг орон сууцыг бас тэгж нэрлэдэг. Ийм байрнууд тодорхой хэмжээгээр байх ёстой байх. Үүнийгээ харин хурдан барьж дуусгаад ажиллаж байгаа хүмүүсийнхээ, одоо Хархорин сумын цагдаа гэхэд тэр бол сум биш, 15 мянган хүнтэй хот байгаа юм. Байртай хүн бол бараг ганц хүн байна уу, үгүй юу. Бусад нь дандаа айлын гэр түрээсэлж амьдардаг. Тэр хүмүүст зориулсан байр нь бас байж байхад, байнгын оршин суугч биш, бас л сэлгэж байдаг байгаа юм. Ийм маягаар асуудлыг төсөв дээрээ байнга тавьж шийдэж, хурдан дуусгах хэрэгтэй гэдэг бодлогыг Хууль зүйн байнгын хороо гаргаад бичгээр өгчихөд бас ирэх жилийн төсөв хэлэлцэхэд хэрэгтэй байх гэж бодож байгаа юм.

Хоёрдугаарт, Өмнөговь аймаг бол онцлогтой. Хэрвээ тэнд уул уурхай хөгжиж, олон хүний төвлөрөл байгаагүй бол ийм шүүх, прокурор байгуулах шаардлагагүй байсан. Өмнөговь аймгийн мэдэлд жижиг Тавантолгой байдаг. Тэрнээсээ жил болгон ногдол ашиг авдаг. Тэр нь хэдэн арван тэрбум төгрөгөөр илэрхийлэгддэг. Тэгэхээр Өмнөговь аймгаас энэ жил авах төсвийн шилжүүлэг байгаа. Тэр дээрээ өгөх гэж байгаа мөнгийг нь аваад улсын төсөв болгоод, улсын төсвөөрөө байшингаа барьж дуусгах нь зөв. Компаниуд руу орох хэрэггүй. Орон нутгийн төсвөөс энэ жил таван тэрбум төгрөг ч юмуу авна гээд төлөвлөсөн байгаа бол зургаа ч юмуу болгоод, тэр мөнгөөрөө орон сууц, контор, бүх юмыг нь иж бүрнээр нь бариад дотроо ариун цэврийн өрөөтэй хүн шиг юм барих нь зүйтэй.

Хууль зүйн гаргалгаа нь тэр байх гэж бодож байна. Төсвийн аймгийн шилждэг шилжүүлэг шигээ урсгал татаасууд байдаг юм. Одоо бол улсын төсөв Өмнөговь аймгаас татаас авдаг гэсэн үг. Өмнөговь аймаг илүүдэлтэй учраас. Тэр мөнгөн дээр нь жаахан нэмэлт хийгээд шийдчих нь хууль зөрчихгүй зөв гаргалгаа байх гэж бодож байна.

Р.Гончигдорж: -Баярлалаа. Байнгын хорооны энэ хэлэлцүүлгийн үеийн энэ протоколыг Байнгын хорооны дагалдах бичигтэйгээр Засгийн газарт, Ерөнхий сайдад хүргүүлэх нь зүйтэй гэсэн саналтай байна. Тэрийг Байнгын хорооны албад Байнгын хорооны даргатай хамтраад шийдвэрлэчихье гэсэн ийм байдлаар энэ асуудлыг шийдье.

Тусгайлсан санал алга байна. Нэмэлт санал байхгүй байгаа учраас горимын санал.

Д.Батцогт: -Сая Их Хурлын даргын хэлсэнтэй санал нэг байна. Ер нь төсөвт тусгаад ядаж шүүгчдийнхээ орон байр, албан ажлын байрыг шийддэг байх шаардлагатай. Гэхдээ миний саналаар бол эхлээд тэр нөхцөлийг нь бүрдүүлж байж шүүгчдээ очиж ажиллуулах хэрэгтэй. Айлын хаяанд очоод амьдарч байж таарахгүй шүү дээ. Тэгэхээр яг тэр хугацаанаас нь эхэлж ажиллах юуг нь тооцсон нь дээр юм биш үү гэсэн ийм санал оруулж байна.

Х.Тэмүүжин: -Хууль үйлчлэх хугацааг 2013 оны 01 дүгээр сарын 01 гээд тавьчихаар энэ хууль гарангуут шүүгчээ сонгон шалгаруулах процесс нь эхлэх юм. Тэгэхгүй, байшин сав нь бэлэн болчихоод ингээд эхэлнэ гэхээр байшин сав нь бэлэн байж байдаг. Шүүгчээ сонгон шалгаруулах гээд, ард нь явах гээд байгаа юм. Тэгэхээр цагаа хэмнээд, хуулиа 2013 оны 01 дүгээр сарын 01-нээс үйлчлүүлээд шүүгчээ энэ хугацаанд сонгон шалгаруулж байна. Төсөвт нөгөө зардал суучихна, байшин барилга нь баригдана гээд. Тэгээд яг шүүх ажиллах нь бараг 06 сар ч юмуу, зуны тэр хавиас л эхлэх байх.

Ямар ч гэсэн хууль батлагдаж байж шүүгчийн сонгон шалгаруулалт явахгүй бол хуульгүйгээр сонгон шалгаруулалт явж болохгүй юм. Тэгэхээр хугацаагаа энэ хугацаагаар нь тавиад, үүнээс хойно бэлтгэл ажил нь зургаан сарын хугацаатай байх нь ээ гэдгийг тооцоолоод, бодит байдлаар шүүгч томилогдоод очиход байшин байх ёстой, хараат бус бие даасан байдлаар ажиллах нөхцөл нь хангагдсан байх ёстой гэдэг л ийм чиглэлтэй ойлгогдоод байгаа юм.

Р.Гончигдорж: -Гэхдээ нэг л учир байгаад байгаа шүү дээ. Тэнд яг энэ шүүхийн нутаг дэвсгэр дээр нэг гэмт хэрэг гарлаа. Холбогдогч нар бид Монгол улсын хуулийн дагуу эндээ шүүх байгуулагдсан, тэр шүүхээрээ шүүлгэнэ гэсэн тийм асуудал гарвал өөр шүүхээр шүүлгэхгүй гэдэг асуудал үүсэх тийм маргаан гарахгүй юу? Яагаад гэвэл.

Х.Тэмүүжин: -Гэхдээ яг одоо бол.

Р.Гончигдорж: -Тийм гомдол жишээлбэл, яаж шийдвэрлэгдэх вэ? Шүүх байгуулагдсан, шүүх ажиллагаанд ороогүй, хэрэг гарчихсан. Хохирогч болон холбогдогч нь хуулиар би эндээ шүүхтэй, энэ шүүхээрээ асуудлаа шийдүүлнэ гэсэн маргаан үүсвэл?

Ц.Зориг: -Ер нь дөрвөн сумыг харьяалсан шүүх байх юм. Ингээд энэ дунд нүүдэллээд явна. Төв нь нэг суман дээрээ төвлөрнө. Гэмт хэрэг гараад хэргийн харьяаллаараа энэ сумын шүүхээрээ шийдүүлнэ гэвэл аль ч суман дээр нүүдэллэж явахад боломжтой гэсэн үедээ шийдвэрлэж өгөх ёстой.

Р.Гончигдорж: -Ерөнхий шүүгч ээ, өөрөөр асууж байна шүү дээ. Шүүх хуулиараа байгуулагдчихсан. Одоо ажиллагаа нь арай эхэлж чадахгүй гэж байна шүү дээ. Тэгэхээр хуучны үйл ажиллагаа явагдаж байгаа шүүхүүд дээр асуудал яригдана. Тэгэхээр иргэн бол.

Ц.Зориг: -Хэргийн харьяалал бол хугацаагаараа л байна. Хугацаа нь хүчин төгөлдөр болох хугацаа нь болсон бол тэр шүүхээрээ л шийдүүлнэ. Тэр болтол хуучин шүүхээрээ шийдүүлээд л явна.

Р.Гончигдорж: -Харин, би юу ойлгоод байна вэ гэхээр 2013 оны 01 дүгээр сарын 01-нээс энэ хууль хүчин төгөлдөр болохоор шүүх бий болчихлоо гэж ойлгож байна шүү дээ. Иргэн хүний хувьд бол. Одоо яриад байгаагаар бол яг энэ шүүх өөрөө үйл ажиллагаагаа бас ингэж, яг 01 дүгээр сарын 01-нээсээ эхэлж чадахгүй, бас нэг  тав, зургаан сар болох болов уу гээд байна шүү дээ. Тэр хоёрын хооронд энэ нутаг дэвсгэр дээр үүссэн хэрэг маргааны асуудал дээр холбогдогчид нь “би энэ Улсын Их Хурлын батлагдсан энэ хуулийн дагуу Өмнөговь аймаг дахь сум дундын хоёрдугаар шүүхээр, нэгдүгээр шүүхээрээ шүүлгэнэ” гээд одоо байгаа шүүхүүдээр шүүлгэхгүй гэсэн гомдол гаргавал яах вэ гэж байгаа юм.

Ц.Зориг: -Тэрийг хуульчилчихна. Хуулиндаа тусгаад өгчих юм. Яагаад гэвэл 01 дүгээр сарын 01-нээс энэ мөрдөгдөнө. Шүүх үйл ажиллагаа явуулах хугацаанд бас 06 дугаар сарын 01 ч гэдэг юмуу, 07 дугаар сарын 01 ч гэдэг юмуу, ингэж зааж өгнө шүү дээ. Тэр болтол хуучин Өмнөговь аймгийнхаа шүүхээр л шийдвэрлээд явах юм.

Х.Тэмүүжин: -Өмнөх практикууд ерөнхийдөө ийм байгаад байгаа юм. Мэдээж хэрэг хэргийн харьяалалтай холбоотой маргаан гарвал маргааныг шийдэх тусгай журам хуулин дээр нь байж байгаа. Аль шүүхээр шийдвэрлэх вэ гээд. Угаасаа ерөнхий хуулин дээр хэргийн харьяаллын маргаан шийдвэрлэх журам байгаа учраас тэр журмаар явчихвал цаашид маргаан ер гарахгүй. Иргэдийн хувьд маргаан гарч болно. Гэхдээ шийдэх бололцоо нь өөрөө хуулин дээр байж байгаа учраас.

Р.Гончигдорж: -Байнгын хороо тэгж ойлголоо. Нэмэлт саналууд алга байна.

Хуулийн төслүүдийг эхний хэлэлцүүлгээр батлах горимын санал гаргаж байна. Энэ санал дээр эхлээд санал хураалгая.

Гишүүдийн олонхийн саналаар санал дэмжигдлээ.

Хэлэлцэж буй асуудлууд дээр нэмэлт, зарчмын зөрүүтэй санал гараагүй учраас эхний хэлэлцүүлгээр батлуулъя гэсэн горимын санал дэмжигдэж байна.

Шүүх байгуулах тухай хуульд нэмэлт, өөрчлөлт оруулах тухай хуулийг бүхэлд нь дэмжье гэсэн санал хураалт явуулъя.

Гишүүдийн олонхийн саналаар санал дэмжигдлээ.

Шүүхийн орон тоо тогтоох тухай Улсын Их Хурлын тогтоолыг дэмжье гэсэн санал хураалт явуулъя.

Гишүүдийн олонхийн саналаар санал дэмжигдлээ.

Тогтоолын хавсралтад нэмэлт оруулах тухай Улсын Их Хурлын тогтоолыг дэмжье гэсэн санал дээр санал хураалт явуулж байна.

Гишүүдийн олонхийн саналаар санал дэмжигдлээ.

Ингээд гурван асуудал санал нэгтэй дэмжигдлээ. Гаргасан горимын саналын дагуу эхний хэлэлцүүлгээр батлуулах саналыг Улсын Их Хурлын чуулганы хуралдаанд оруулахаар боллоо.

Санал дүгнэлтийг Улсын Их Хурлын гишүүн Л.Цог танилцуулна.

Баярлалаа.

Дараагийн асуудалдаа оръё.

Гурав. Ерөнхийлөгчийн хоригийг хүлээн зөвшөөрсөнтэй холбогдуулан Байнгын хорооноос нэгдсэн хуралдаанд оруулах Шүүхийн захиргааны тухай хуульд нэмэлт, өөрчлөлт оруулах тухай, Хуульчийн эрх зүйн байдлын тухай хуульд өөрчлөлт оруулах тухай, Монгол Улсын Ерөнхийлөгчийн тухай хуульд нэмэлт, өөрчлөлт оруулах тухай хуулийн төслүүдийг хэлэлцье.

Хуралдаанд оролцогчдын бүрэлдэхүүн саяынхаар хэвээр байна.

Энэ хуулийн төсөл дээр хэлэлцэх эсэх тухай асуудал байхгүй, шууд хэлэлцдэг. Ингээд эхний хэлэлцүүлгийг Байнгын хороогоор явуулъя.

Хуулийн төсөлтэй холбогдуулж асуух асуулттай гишүүд байвал асуултаа асууя. Шүүхийн захиргааны тухай хуульд нэмэлт, өөрчлөлт оруулах тухай хууль. Гишүүдэд төсөл нь байгаа биз? 

Ерөнхий зөвлөл нь дарга, дөрвөн гишүүнээс бүрдэх бөгөөд Ерөнхий зөвлөлийн бүрэлдэхүүний анхан шатны шүүхийн шүүгчдийн хамтарсан зөвлөлгөөнөөс 1, давж заалдах шатны шүүхийн шүүгчдийн хамтарсан зөвлөлгөөнөөс 1, хяналтын шатны шүүхээс 1, хууль зүйн асуудал эрхэлсэн төрийн захиргааны төв байгууллагаас 1 хүний нэрийг тус тус санал болгосноор Монгол Улсын Ерөнхийлөгч томилно гэсэн үндсэн заалт нь ийм заалт байна.

Байнгын хорооны хуралдаанд Дээд шүүхийн ерөнхий шүүгч Ц.Зориг, Улсын дээд шүүхийн Захиргааны хэргийн танхимын тэргүүн шүүгч О.Зандраа, Монгол Улсын Ерөнхийлөгчийн хуулийн бодлогын зөвлөх Ж.Баярцэцэг, Шүүхийн ерөнхий зөвлөлийн гүйцэтгэх нарийн бичгийн дарга Н.Ганбаяр, Монгол Улсын Ерөнхийлөгчийн хуулийн бодлого хариуцсан шадар туслах Төр-Од нар оролцож байна.

Асуух асуулттай гишүүд байна уу?

-Алга байна. Асуултаа тасаллаа. Саналтай гишүүд байна уу?

Зарчмын зөрүүтэй санал алга байна. Тэгвэл энэ төслөөр нь дэмжье гэсэн санал хураалт явуулж байна.

Л.Цог: -Дарга аа, нэг асуулт байна. Эхний хэлэлцүүлгээр батлуулж болохгүй юу?

Р.Гончигдорж: -Тэгнэ. Эхлээд энэ санал хураалтаа явуулчихъя.

Гишүүдийн олонхийн саналаар санал дэмжигдлээ. Дэмжиж байна. Зарчмын зөрүүтэй санал алга байна.

Л.Цог гишүүн горимын санал гаргая.

Л.Цог: -Нэгэнт тодорхой учраас эхний хэлэлцүүлгээр батлуулах ийм саналыг давхар оруулъя гэсэн юм.

Р.Гончигдорж: -Хуулийн төслийг эхний хэлэлцүүлгээр нь батлуулах гэсэн горимын саналаа дэмжсэн санал хураалт явуулъя.

Гишүүдийн олонхийн саналаар санал дэмжигдлээ.

Ингээд Хууль зүйн байнгын хорооноос Шүүхийн захиргааны тухай хуульд нэмэлт, өөрчлөлт оруулах тухай хуулийг дэмжиж, мөн эхний хэлэлцүүлгээр нь батлуулах горимын санал гаргалаа. Гэхдээ Тамгын газрынхан үзээрэй. Эхний хэлэлцүүлгээр заавал батлагддаг гэсэн асуудал яриад байна. Энэ дээр зарчмын зөрүүтэй санал гарсан байвал тэр саналаар нь санал хураагдаад хуулийн төсөлд өөрчлөлт орно шүү дээ. Тийм учраас тэр нөхцөл байдал үүснэ. Хэрэв тийм хуулийн заалт байгаа бол угаасаа зарчмын зөрүүтэй санал гарахааргүйгээр төслийг Байнгын хороо боловсруулаад Их Хурал руу оруулна гэсэн ийм хоёр ойлголт байгаа. Тэрийг чуулганы хуралдаан дээр ийм чиглэлийн асуулт гарах байх. Та нар энэ асуултад бүрэн бэлтгэчихээрэй.

Хуульчийн эрх зүйн байдлын тухай хуульд өөрчлөлт оруулах тухай хуулийн төсөл байна. Энэ дээр асуулттай гишүүд байна уу?

-Алга байна. Саяын хууль батлагдаж байгаатай холбогдож л дагаж өөрчлөгдөж, өөрийн дотоод процессыг нь л ярьж байгаа юм. Тийм ээ? Энэ дээр асуулттай гишүүд алга байна. Асуултаа тасаллаа.

Саналтай гишүүд байна уу? 

-Алга байна. Саналаа тасаллаа.

Хуульчдын эрх зүйн байдлын тухай хуульд өөрчлөлт оруулах тухай хуулийн төслийг дэмжье гэсэн санал хураалтыг явуулъя.

Гишүүдийн олонхийн саналаар санал дэмжигдлээ. Санал нэгтэй дэмжиж байна.

Мөн Монгол Улсын Ерөнхийлөгчийн тухай хуульд нэмэлт, өөрчлөлт оруулах тухай хуулийн төсөл байна. Мөн процессын, саяын хууль батлагдахтай холбогдож дагалдаж гарч байгаа хууль. Энэ дээр асуулттай гишүүд байна уу?

-Алга байна. Асуултаа тасаллаа.

Саналтай гишүүн байна уу?

-Алга байна. Саналаа тасаллаа.

Монгол Улсын Ерөнхийлөгчийн тухай хуульд нэмэлт, өөрчлөлт оруулах тухай хуулийг дэмжье гэсэн санал дээр санал хураалт явуулъя.

Гишүүдийн олонхийн саналаар санал дэмжигдлээ. Санал нэгтэй дэмжлээ. Баярлалаа. Ингээд гурван хуулийн төслийг нэгдсэн хуралдаанд оруулъя.

Санал, дүгнэлтийг би уншихаар тогтлоо. Ажлын хэсэгт баярлалаа.

Дөрөв. Дэд хорооны даргыг сонгох асуудалдаа оръё.

Одонтуяа гишүүнийг түр хүлээе.

Хэлэлцэх асуудалдаа оръё. Дэд хорооны даргад нэр дэвшүүлэх асуудлаа эхэлье.

Хүний эрхийн дэд хорооны даргад нэр дэвшүүлэх асуудлаар Улсын Их Хурал дахь нам, эвслийн бүлгүүдийн саналыг сонсоно гэсэн энэ горимын дагуу би Ардчилсан намын бүлгийн саналыг та бүхэнд танилцуулъя.

Дэд хорооны даргад Улсын Их Хурлын гишүүн, Хууль зүйн байнгын хорооны гишүүн Дашдондогийн Ганбатын нэрийг Хүний эрхийн дэд хорооны даргад нэрийг нь дэвшүүлж байна.

Нэр дэвшигчээс өөр нэр дэвшүүлэх хүн байна уу?

-Алга байна.

Нэр дэвшүүлэлтээ тасалъя.

Нэр дэвшигчээс асуух асуулттай гишүүн байна уу?

-Асуулттай гишүүн алга байна.

Санал хэлэх гишүүд байна уу?

-Алга байна.

Санал тасаллаа. Санал хураалт явуулъя.

Улсын Их Хурлын гишүүн Дашдондогийн Ганбатыг Хүний эрхийн дэд хорооны даргаар сонгоё гэсэн саналыг дэмжиж байгаа гишүүд гараа өргөнө үү.

Зөвшөөрсөн

10

Татгалзсан

0

Бүгд


10

Гишүүдийн олонхийн саналаар санал дэмжигдлээ. 100 хувийн саналаар дэмжлээ.

Ингээд Улсын Их Хурлын Хууль зүйн байнгын хорооны тогтоолыг танилцуулъя.

Хүний эрхийн дэд хорооны даргыг сонгох тухай
Монгол Улсын Их Хурлын тухай хуулийн 24.9 дэх хэсэг, Монгол Улсын Их Хурлын чуулганы хуралдааны дэгийн тухай хуулийн 15.5 дахь хэсэг  санал хураалтын дүнг тус тус үндэслэн Хууль зүйн байнгын хорооноос ТОГТООХ нь:

Хүний эрхийн дэд хорооны даргаар Улсын Их Хурлын гишүүн Дашдондогийн Ганбатыг сонгосугай.

Энэ тогтоолыг 2012 оны 09 дүгээр сарын 05-ны өдрөөс эхлэн дагаж мөрдсүгэй гэсэн ийм тогтоолын төсөл байна.

Тогтоолын төслөө баталъя гэсэн санал хураалт явуулж байна.

Зөвшөөрсөн

10

Татгалзсан

0

Бүгд


10

Гишүүдийн олонхийн саналаар санал нэгтэй батлагдлаа.

Ингээд Д.Ганбат гишүүнд хорооны гишүүдийн нэрийн өмнөөс баяр хүргэж, амжилт хүсье.

Хэлэлцэх асуудлаа дууслаа. Гишүүдэд баярлалаа.

Соронзон хальснаас буулгасан:

ХУРАЛДААНЫ ТЭМДЭГЛЭЛ ХӨТЛӨГЧ

